
	వ.	
అసురవర్యులు నిజప్రయత్నంబున నిన్ను వధింపలేరు; వైష్ణవుండ

నన్యవధ్యుం; డన్యులచే మేము ప్రేరేపింపంబడితిమి. సూక్ష్మబుద్ధియైన

మీతండ్రి మాబలం బెఱుంగు; నతండు నియోగింప వచ్చి ని న్ను

పేక్షించ శక్తులము గాము; గుణరహితులమైన మాచేత నీవు

వధ్యుండ వగుదువు; పరాధీనులము; నీకు జీవనోపాయం బొక్కటి

గలదు; హరి నుతింపక రాజును నుతింపుము; హరిని మానసంబుననే

పూజింపుము; మానసపూజ శ్రేయస్సాధనము; నీవు క్రోధంబు

నొందకున్న నొకహితంబు చెప్పెదము; సత్కులప్రసూతుండవు,

రాజాధిరాజాత్మజుండవు, వజ్రదేహుండవు, యౌవనసంపన్నుండవు,

రాజలక్షణలక్షితుండవు, ఆలంబనం బితృద్వేషియగు హరియందు

భక్తి వలవ" దనిన దుర్జాతిబృంహితంబులైన విప్రవాక్యంబులు

విని "యహో! మాయ" యని పల్కి క్షణంబు తల యూచి

విస్మయానిమేషేక్షణుండై కించిత్వక్రోన్నతాననుండై ద్విజులం

జూచి ప్రహ్లాదుండు "హరి పూజనంబునకుఁ గాలం బకాలంబు

చూతురే? సాధువేదాంతసిద్ధాంతనిరూపితం బగునది యెయ్యది

యదియ కాలం; బీరీతి మాటికిం బలుకందగదు; మీరు గురువర్యులు;

సుఖకరంబుగఁ బలుకుఁడు; మహైశ్వర్యమత్తులైన యజ్ఞులకు

నిట్లం బలుకందగు; వేదవేదులైన విప్రులకు మీకు నెట్లు నోరాడెడు?

తథ్యము పలికెద మని ప్రతిన చేసి శిష్యవత్సలురైన గురులచే

నకాలంబున విష్ణుభక్తి వదలుమని పలుకవలసె; భవదావాగ్ని

తప్తుండై విష్ణుహ్రదసమాశ్రయంబుఁ జేసిన జనునకు నెయ్యది

కాలము? తాపత్రయానలజ్వాలాజ్వలితమైన దేహమందిరంబు విష్ణు

భక్తిరసంబున శాంతిఁ బొందింపవలయుంగాక, కాలం బెవ్వఁ

డీక్షించు? యజ్ఞకాల, దానకాల, జపకాలంబులు గలవుగాక! సర్వేశ

భజనంబునకుఁ గాలంబు కలదే? యాజన్మమరణపర్యంతంబు

విష్ణుభజనంబు సేయుచు మహానుభావులు క్షణము విఘ్నంబైన

దుఃఖింతురు; దగగొన్న పశువు పానంబు సేయుచు నంతరంబు

వడనీని యట్లనే విష్ణుభజనంబు గావింపుచు భవక్లేశంబు నొందు

ప్రపన్నులు వర్తింపుదురు; మఱియు.

	క.	
పలుకులఁ బొగడుచు, మనమునఁ

దలపుచుఁ, బడి మ్రొక్కుచున్, ముదంబందఁగఁ గ

న్నుల బాష్పంబులు గ్రమ్మఁగఁ

గల యాయువు హరికి నిచ్చి కాంతురు ధీరుల్.

		 ఈ పేజీలో చివరి మార్పు 27 మార్చి 2024న 04:52కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

